
ХУУЛИЙН ЭТГЭЭДИЙН УЛСЫН БҮРТГЭЛИЙН ТУХАЙ ХУУЛЬД 
НЭМЭЛТ, ӨӨРЧЛӨЛТ ОРУУЛАХ ТУХАЙ
 
        	1 дүгээр зүйл.Хуулийн этгээдийн улсын бүртгэлийн тухай хуульд доор дурдсан агуулга бүхий зүйл, хэсэг, заалт нэмсүгэй:
1/4 дүгээр зүйлийн 4.1.12 дахь заалт:

“4.1.12.“тамга, тэмдгийн хяналтын дугаар” гэж улсын бүртгэлийн мэдээллийн сангаас олгосон дахин давтагдахгүй 10 оронтой тооноос бүрдэх  дугаарыг”.

2/81 дүгээр зүйл:
	
“81 дүгээр зүйл.Тамга, тэмдгийн хяналтын дугаар олгох, хүчингүй болгох

81.1.Тамга, тэмдгийн хяналтын дугаарыг дараах хуулийн этгээд, хуулийн этгээдийн эрхгүй этгээдэд олгоно:
81.1.1.энэ хуулийн 7.1 дэх хэсэгт заасан хуулийн этгээд, түүний салбар, төлөөлөгчийн газар;
81.1.2.олон улсын гэрээ, хэлэлцээрээр байгуулагдсан Засгийн газар хоорондын байгууллага, түүний төлөөлөгчийн газар; 
81.1.3.гадаадын хуулийн этгээдийн төлөөлөгчийн газар;
81.1.4.сууц өмчлөгчдийн холбоо;
81.1.5.төрийн захиргааны төв байгууллагын харьяалах төсөл, хөтөлбөрийн нэгж;
81.1.6.Захиргааны ерөнхий хуулийн 5 дугаар зүйлд заасан захиргааны байгууллагын зохион байгуулалтын бүтцийн нэгж.

81.2.Тамга, тэмдгийн хяналтын дугаарыг улсын бүртгэлд бүртгүүлэх хүсэлтийг энэ хуулийн 15.1-д заасан этгээдийн шийдвэрээр эрх олгогдсон этгээд цаасан, эсхүл цахим хэлбэрээр гаргана.

81.3.Тамга, тэмдгийн хяналтын дугаарыг улсын бүртгэлд бүртгүүлэх хүсэлтэд дараах баримт бичгийг хавсаргана:

81.3.1.төрийн байгууллага тамга хийлгэхэд Засгийн газрын Хэрэг эрхлэх газраас олгосон зөвшөөрөл; 

81.3.2.сууц өмчлөгчдийн холбооны албан бичиг, гэрчилгээний хуулбар, харьяалах татварын байгууллагын тодорхойлолт;

81.3.3.энэ хуулийн 81.1.5, 81.1.6-д заасан нэгжийн тухайд эрх бүхий байгууллагын шийдвэр /тогтоол, тушаал/, албан бичиг;

81.3.4.хүсэлт гаргагч гадаад улсын иргэн бол паспортын хуулбар;
81.3.5.итгэмжлэлээр эрх олгогдсон этгээдийн хувьд итгэмжлэл;
81.3.6.үйлчилгээний хөлс төлсөн баримт.

81.4.Тамга, тэмдгийн хяналтын дугаарыг дараах үндэслэлээр дахин олгоно:

81.4.1.тамга, тэмдэг ашиглах боломжгүйгээр элэгдэж хуучирсан, гэмтсэн;
81.4.2.тамга, тэмдгийн өнгө, загвар, хэлбэрийг өөрчлөх хүсэлт гаргасан;
81.4.3.хуулийн этгээдийн нэр, хэлбэр өөрчилсөн;
81.4.4.тамга, тэмдгийг хаяж үрэгдүүлсэн; 
81.4.5.тамга, тэмдэг устсан;
81.4.6.улсын бүртгэлийг хүчингүйд тооцсоны улмаас тамга, тэмдгийг ашиглах боломжгүй болсон.
81.5.Тамга, тэмдэг устсан, түүнийг хаяж үрэгдүүлсэн тохиолдолд хяналтын улсын байцаагчийн дүгнэлтээр хяналтын дугаарыг хүчингүйд тооцож, хяналтын дугаарыг улсын бүртгэгч ажлын 2 өдрийн дотор дахин олгоно.
81.6.Тамга, тэмдгийн хяналтын дугаар дахин авах хүсэлтэд дараах баримт бичгийг хавсаргана:

81.6.1.энэ хуулийн 81.4.1, 81.4.2, 81.4.3-д заасан тамга, тэмдэг;
[bookmark: _Hlk160049586]81.6.2.улсын бүртгэлийг болон тамга, тэмдгийн хяналтын дугаарыг хүчингүйд тооцсон шүүхийн шийдвэр эсхүл хяналтын улсын байцаагчийн дүгнэлт;

81.6.3.энэ хуулийн 81.5-д заасан хяналтын улсын байцаагчийн дүгнэлт, эрх бүхий этгээдийн шийдвэр;

81.6.4.төрийн байгууллага тамганы хяналтын дугаар дахин авахад Засгийн газрын Хэрэг эрхлэх газраас олгосон зөвшөөрөл.

81.7.энэ хуулийн 81.4, 81.5-д зааснаас бусад тамга, тэмдгийн хяналтын дугаар дахин олгохтой холбоотой маргааныг шүүх шийдвэрлэнэ.

81.8.Хуулийн этгээд татан буугдсан, хуулийн этгээдийн салбар, төлөөлөгчийн газрын үйл ажиллагаа зогссон үндэслэлээр улсын бүртгэлээс хасагдсан бол улсын бүртгэлийн байгууллагад тамга, тэмдгээ хураалгана.

81.9.Хураалгасан тамга, тэмдгийг устгах ажлыг улсын бүртгэлийн асуудал эрхэлсэн төрийн захиргааны байгууллагын орон нутаг дахь газар, хэлтэс хагас жил тутамд зохион байгуулна.

81.10.Улсын бүртгэлийн байгууллага тамга, тэмдгийн хяналтын дугаар олгох, дахин олгох, хүчингүй болгох, тамга, тэмдэг үйлдвэрлэх этгээдтэй мэдээлэл солилцох, тайлан гаргах систем ашиглана.

81.11.Тамга, тэмдэг үйлдвэрлэх этгээд шаардлага хангасан тамга, тэмдгийг үйлдвэрлэн, үйлдвэрлэсэн тамга, тэмдгийн жагсаалт, хяналтын дугаар бүхий маягтын буцах хэсгийг цахим тайлангийн системд оруулж, тайланг цаасан хэлбэрээр улирал бүр дараа сарын 10-ны өдрийн дотор улсын бүртгэлийн асуудал эрхэлсэн төрийн захиргааны байгууллагын хуулийн этгээдийн улсын бүртгэл хариуцсан нэгжид ирүүлнэ.”

3/13 дугаар зүйлийн 13.8-13.14 дэх хэсэг:

“13.8.Холбоо, сангийн нэрийг кирилл үсгээр бичсэн гадаад үг, эсхүл товчилсон үсгээр баталгаажуулахгүй.

13.9.Олон улсад түгээмэл хэрэглэгддэг, шинжлэх ухааны, салбарын, хуулийн болон мэргэжлийн үг, хэллэг бүхий нэр энэ хуулийн 13.9-д хамаарахгүй бөгөөд шаардлагатай тохиолдолд нэр томьёоны талаар Монгол хэлний тухай хуулийн 22.2.7-д зааснаар Монгол Улсын Шинжлэх ухааны академийн Монгол хэл шинжлэлийн хүрээлэнд хүсэлт гарган шийдвэрлүүлж болно.

13.10.Хуулийн этгээдийн нэр нь хуулиар хориглосон, эсхүл улсын нэр хүнд, язгуур эрх ашиг, үндэсний өв соёл, зан заншилд харшлах, нийтийн ёс суртахууны хэм хэмжээнд сөргөөр нөлөөлөх, эмх замбараагүй байдал үүсгэх, өдөөн турхирах утга илэрхийлээгүй, хуулийн дагуу сонгогддог болон томилогддог албан тушаалын нэрийг оролцуулаагүй байна. 

13.11.Төрийн болон орон нутгийн өмчит хуулийн этгээдээс бусад хуулийн этгээдийн нэрд тоо орсон тохиолдолд уг тоог кирилл үсгээр бичнэ.

13.12.Хуулийн этгээд нэг жилд хоёроос илүүгүй удаа нэрээ өөрчлөхөөр баталгаажуулж болно.

13.13.Шинээр баталгаажуулах хуулийн этгээдийн нэр Иргэний хуулийн 27.3-т зааснаар өөр хуулийн этгээдийн нэртэй давхардсан, эсхүл бусдыг төөрөгдүүлэхээр ижил, төсөөтэй байж болохгүй бөгөөд дараах тохиолдолд бусдыг төөрөгдүүлэхээр ижил, төсөөтэй гэж үзэж баталгаажуулахгүй:

13.13.1.хуулийн этгээдийн нэрийн санд бүртгэгдсэн хуулийн этгээдийн нэрийн өмнө болон хойно зохион байгуулалтын хэлбэрийг тусгасан бол;

13.13.2.төрийн өмчит хуулийн этгээдээс бусад хуулийн этгээдийн нэрийн өмнө болон хойно “Монгол” гэсэн үг, утга санаагаар ялгаж бичсэн бол;

13.13.3.хуулийн этгээдийн нэрийн санд бүртгэгдсэн нэрийн хойно тоо бичсэн бол;

13.13.4.баталгаажуулах нэр нь бичвэр, хэлбэр, авианы дуудлагын хувьд хуулийн этгээдийн нэрийн санд бүртгэгдсэн нэртэй үгийн үндэс, эсхүл үеэр төсөөтэй бол;

13.13.5.холбоо, сангийн нэрийг Монголын, Монгол Улсын, үндэсний, нэгдсэн, нийтийн, салбарын, мэргэжлийн гэсэн үгээр ялгаж бичсэн бол;

13.13.6.холбоо, сангийн нэрд Монголын, Монгол Улсын, үндэсний, нэгдсэн, нийтийн, салбарын, мэргэжлийн, олон улсын, Азийн, Европын зэрэг нийтийг төлөөлсөн утга бүхий үг оруулан төөрөгдүүлэхээр бичсэн бол;

13.13.7.холбоо, сангийн нэрийн хойно нийгэмлэг, академи, холбоо, зөвлөл, дээд зөвлөл, нэгдэл, төв, хүрээлэн, институт, танхим, клуб зэрэг үгээр ялгаж бичсэн бол;

13.13.8.төрийн болон орон нутгийн өмчит хуулийн этгээдээс бусад хуулийн этгээдийн нэрийг засаг захиргаа, нутаг дэвсгэрийн нэгжийн нэрээр ялган бичсэн бол;

13.13.9.төрийн болон орон нутгийн өмчит хуулийн этгээдээс бусад хуулийн этгээдийн нэрд төрийн байгууллагын чиг үүрэг, нэрийг оролцуулан бичсэн бол.

13.14.Улсын бүртгэгч ажлын 1 өдөрт иргэн, хуулийн этгээдийн хүсэлтийн дагуу түүний сонгосон 5 хүртэлх нэрийг хуулийн этгээдийн нэрийн санд шалгаж, холбогдох хууль тогтоомжид нийцсэн 3 хүртэлх нэрийг баталгаажуулна.”

4/15 дугаар зүйлийн 15.2, 15.3 дахь хэсэг:

“15.2. Нотариатын тухай хуулийн 8.1-д заасан нийтийн эрх зүйн этгээд улсын бүртгэлийн асуудал эрхэлсэн төрийн захиргааны байгууллагатай гэрээ байгуулсны үндсэн дээр нотариатч хуулийн этгээдийн улсын бүртгэлтэй холбоотой дараах үйл ажиллагааг эрхэлж болно:

15.2.1.энэ хуульд заасан хүсэлт гаргагчийн улсын бүртгэлийн байгууллагад гаргасан хүсэлт, холбогдох баримт бичгийг хуулийн шаардлага хангуулан улсын бүртгэлийн мэдээллийн санд илгээх, бүртгүүлэхэд зуучлах;

15.2.2.энэ хуулийн 15.2.1-д заасан бүртгүүлэхэд зуучлах үйлчилгээ үзүүлэхэд шаардлагатай мэдээллийг улсын бүртгэлийн цахим мэдээллийн сангаас авч, энэ хуульд заасан хүрээнд ашиглах.

15.3.Нотариатч хүсэлт гаргагчид үйлчилгээ үзүүлэхдээ баримт бичгийн үнэн зөвийн баталгааг хангаж, түүнээс үүсэх хууль зүйн үр дагаврыг бүрэн хариуцна.”

5/16 дугаар зүйлийн 16.1.8 дахь заалт:

“16.1.8.эцсийн өмчлөгч нь үргэлжилсэн хэлхээ холбоо бүхий гадаадын хуулийн этгээдээр дамжуулсан иргэн бол тухайн улсын эрх бүхий байгууллагаар баталгаажуулсан хуулийн этгээдийн гэрчилгээний хуулбар, түүний орчуулгын баталгаажуулсан хувь, гадаадын иргэний паспортын хуулбар, эсхүл паспортыг орлох баримт бичгийн хуулбар.”

6/16 дугаар зүйлийн 16.7 дахь хэсэг:

“16.7.Олон улсын гэрээгээр байгуулагдсан засгийн газар хоорондын байгууллага нь энэ хуулийн 16.1-д зааснаас гадна дараах баримт бичгийг бүрдүүлнэ:

16.7.1.засгийн газар хоорондын байгууллагыг тодорхойлсон Гадаад харилцааны асуудал эрхэлсэн төрийн захиргааны төв байгууллагын албан бичиг;

16.7.2.хүчин төгөлдөр олон улсын гэрээний хуулбар.”

7/24 дүгээр зүйлийн 24.1.9 дэх заалт:

[bookmark: _Hlk159870387]“24.1.9.гадаад харилцааны асуудал эрхэлсэн төрийн захиргааны төв байгууллагын албан бичиг;”

2 дугаар зүйл.Хуулийн этгээдийн улсын бүртгэлийн тухай хуулийн 15.1.2 дахь заалтын “үүсгэн байгуулагч;” гэсний дараа “хувьцаа эзэмшигч;” гэж, 20 дугаар зүйлийн 20.1.10 дахь заалтын “дүгнэлт” гэсний дараа “, татвар төлөгчийн хасалтын карт” гэж, 22 дугаар зүйлийн 22.3.4 дэх заалтын “хуульд заасан” гэсний дараа “нотариатаар гэрчлүүлсэн” гэж тус тус нэмсүгэй.

3 дугаар зүйл.Хуулийн этгээдийн улсын бүртгэлийн тухай хуулийн дараах хэсэг, заалтыг доор дурдсанаар өөрчлөн найруулсугай:

1/7 дугаар зүйлийн 7.2 дахь хэсэг:

[bookmark: _Hlk158928290]“7.2.Улсын бүртгэлийн байгууллага гадаадын хуулийн этгээд/компани, нөхөрлөл/-ийн төлөөлөгчийн газар, олон улсын гэрээ, хэлэлцээрээр байгуулагдсан Засгийн газар хоорондын байгууллага, түүний төлөөлөгчийн газрын бүртгэлийг энэ хуульд заасан журмаар хөтөлнө.”
[bookmark: _Hlk159871392]
2/8 дугаар зүйлийн 8.3, 8.4 дэх хэсэг:

“8.3.Улсын бүртгэлийн ерөнхий хуулийн 18 дугаар зүйлийн 18.7, 19 дүгээр зүйлийн 19.4 дэх хэсэгт зааснаар эрх бүхий этгээдийн шийдвэр, хяналтын улсын байцаагчийн дүгнэлтийг үндэслэн тухайн хуулийн этгээдийн улсын бүртгэлийг бүхэлд нь эсхүл хувийн хэргийн агуулгын тодорхой төрөлд өөрчлөлт оруулах эрхийг түдгэлзүүлнэ. 

8.4.Улсын бүртгэгч энэ хуулийн 8.3-д заасан үндэслэлээр улсын бүртгэлийн мэдээллийн санд засвар, өөрчлөлт оруулж, эрх бүхий этгээдийн шийдвэр, дүгнэлтийг цахимжуулан, тухайн хуулийн этгээдийн хувийн хэрэгт хавсаргахаар архивт шилжүүлнэ.”

3/10 дугаар зүйлийн 10.1.10, 10.1.11 дахь заалт:

[bookmark: _Hlk159972629][bookmark: _Hlk159871661]“10.1.10.хуулийн этгээдийн гүйцэтгэх удирдлагын мэдээлэл, гадаадын иргэн бол паспортын хуулбар, гадаадын иргэний асуудал эрхэлсэн төрийн захиргааны байгууллагын олгосон бүртгэлийн дугаар;
[bookmark: _Hlk159871798]
10.1.11.хуулийн этгээд нь салбар, төлөөлөгчийн газартай бол түүний оршин байгаа газрын албан ёсны хаяг, эрх бүхий этгээдийн мэдээлэл;”

4/10.5 дахь хэсэг:

10.5.Иргэн, хуулийн этгээд энэ хуулийн 10.3-т заасан хугацаанд баримт бичгээ ирүүлсэн боловч улсын бүртгэгч бүртгэхээс татгалзсан эсхүл эрх бүхий байгууллагын шийдвэр, хяналтын улсын байцаагчийн дүгнэлтээр хуулийн этгээдийн бүртгэлд хориг тавьсан /түдгэлзүүлсэн/ бол хуулийн хугацаанд баримт бичгийг ирүүлсэнд тооцно.”

[bookmark: _Hlk159876089]5/12 дугаар зүйлийн 12.1 дэх хэсэг:

[bookmark: _Hlk159873746]“12.1.Хуульд өөрөөр заагаагүй бол улсын бүртгэлийн байгууллага энэ хуулийн 16.1, 16.2, 16.3-т заасан баримт бичгийг бүрэн гүйцэд хүлээн авснаас хойш хуулийн этгээдийг улсын бүртгэлд бүртгэх эсэх талаар ажлын 2 өдрийн дотор шийдвэрлэж, хүсэлт гаргагчид бичгээр, эсхүл цахим хэлбэрээр мэдэгдэнэ.”

6/14 дүгээр зүйлийн 14.1 дэх хэсэг:

“14.1.Шинээр байгуулах хуулийн этгээдийг бүртгүүлэх тухай хүсэлтийг улсын бүртгэлийн байгууллагад гаргана.”

	7/14 дүгээр зүйлийн 14.3 дахь хэсэг:

14.3.Энэ хуулийн 15.1-д заасан хүсэлт гаргагч энэ хуулийн 8.5-д заасан маягтын дагуу хүсэлт гаргаж, тамга, тэмдэг гарын үсэг зурж баталгаажуулах бөгөөд хүсэлтийг цахим хэлбэрээр гаргасан тохиолдолд цахим гарын үсгээр баталгаажуулна.”

8/15 дугаар зүйлийн 15.1 дэх хэсэг:

“15.1.Улсын бүртгэлд бүртгүүлэх тухай хүсэлтийг дараах эрх бүхий этгээд гаргана:”

9/16 дугаар зүйлийн 16.4 дэх хэсэг:

[bookmark: _Hlk159972779]“16.4.Энэ хуулийн 16.1, 16.2, 16.3, 20.1, 22.1, 24.1-т заасан баримт бичиг нь гадаад улсад үйлдэгдсэн бол “Апостиль” гэрчилгээ, нотариатч, эсхүл нотариатчийн үүрэг хавсран гүйцэтгэгчээр гэрчлүүлж, монгол хэлнээ орчуулж, хавсаргана.”

10/17 дугаар зүйлийн 17.4 дэх хэсэг:

“17.4.Улсын бүртгэлийн байгууллага нь хуулийн этгээдийг улсын бүртгэлд бүртгэснийг нотолсон улсын бүртгэлийн гэрчилгээг хүсэлт гаргагч хэвлэн авах боломжтойгоор цахим мэдээллийн санд байршуулна.”

11/20 дугаар зүйлийн 20.1.9 дэх заалт:
“20.1.9.энэ хуулийн 16.1.8-д заасан баримт бичиг”
12/21 дүгээр зүйлийн 21.6 дахь хэсэг:

[bookmark: _Hlk159972815]”21.6.Хуульд өөрөөр заагаагүй бол улсын бүртгэлийн байгууллага энэ хуулийн 20.1-д заасан баримт бичгийг хүлээн авснаас хойш хуулийн этгээдийг улсын бүртгэлд өөрчлөлт оруулах эсэх талаар ажлын 2 өдрийн дотор шийдвэрлэж, энэ тухай хүсэлт гаргагчид бичгээр, эсхүл цахим хэлбэрээр мэдэгдэнэ.”
	
13/22 дугаар зүйлийн 22.1.1 дэх заалт:

[bookmark: _Hlk159972857]“22.1.1.нэр өөрчлөх тохиолдолд нэрийн баталгаажуулалт, нийтэд мэдээлсэн зар;

14/22 дугаар зүйлийн 22.1.9 дэх заалт

“22.1.9.энэ хуулийн 16.1.8-д заасан баримт бичиг.”

15/24 дугаар зүйлийн 24.1.7 дахь заалт:

“24.1.7.татан буулгасан тухай Нийтийн мэдээллийн ил тод байдлын тухай хуулийн 24.1-д заасан системээр дамжуулан улсын бүртгэлийн байгууллагын цахим хуудсаар нийтэд мэдээлсэн зар;”
4 дүгээр зүйл.Хуулийн этгээдийн улсын бүртгэлийн тухай хуулийн 8 дугаар зүйлийн 8.5 дахь хэсгийн “Энэ хуулийн 8.4-т заасан журмын дагуу улсын” гэснийг “Улсын” гэж, 10 дугаар зүйлийн 10.1.5 дахь заалтын “үүсгэн байгуулагчийн” гэснийг “үүсгэн байгуулагч, хувьцаа эзэмшигч, гишүүний” гэж 11.1 дэх хэсгийн “3” гэснийг “2” гэж, 12 дугаар зүйлийн 12.3 дахь хэсэг, 13 дугаар зүйлийн 13.4 дэх хэсэг, 15 дугаар зүйлийн гарчиг, 18 дугаар зүйлийн 18.2 дахь хэсгийн “Өргөдөл” гэснийг “Хүсэлт” гэж, 13 дугаар зүйлийн 13.4 дэх хэсэг, мөн зүйлийн 13.6 дахь хэсэг, 16 дугаар зүйлийн 16.6 дахь хэсэг, 22 дугаар зүйлийн 22.4 дэх хэсэг,  24 дүгээр зүйлийн 24.2 дахь хэсгийн “өргөдлийг” гэснийг “хүсэлтийг” гэж, 13 дугаар зүйлийн 13.8 дахь хэсгийн дугаарыг ”13.7” гэж, мөн хэсгийн “30 хоногийн” гэснийг “1 жилийн” гэж, 16 дугаар зүйлийн 16.1 дэх хэсгийн “Өргөдөл гаргагч шинээр” гэснийг “Шинээр” гэж,14 дүгээр зүйлийн гарчиг, мөн зүйлийн 14.2.1 дэх заалт, мөн зүйлийн 14.2.9 дэх заалт, 16 дугаар зүйлийн 16.1.2 дахь заалт, мөн зүйлийн 16.3.2 дахь заалт, мөн зүйлийн 16.5 дахь хэсэг, 16.6 дахь хэсэг, 17 дугаар зүйлийн 17.2 дахь хэсэг, 18 дугаар зүйлийн 18.1.3 дахь заалт, мөн зүйлийн 18.4 дэх хэсэг, 19 дүгээр зүйлийн 19.1 дэх хэсэг, 20 дугаар зүйлийн 20.1.2 дахь заалт, мөн зүйлийн 20.2 дахь хэсэг, 22 дугаар зүйлийн 22.1.2 дахь заалт, мөн зүйлийн 22.2 дахь хэсэг, мөн зүйлийн 22.3.1 дэх заалт, 24 дүгээр зүйлийн 24.1.1 дэх заалтын “өргөдөл” гэснийг “хүсэлт” гэж, 17 дугаар зүйлийн 17.3 дахь хэсгийн “Өргөдлийг” гэснийг  “Хүсэлтийг” гэж, 14 дүгээр зүйлийн 14.2 дахь хэсэг, 19 дүгээр зүйлийн 19.2 дахь хэсгийн “Өргөдөлд” гэснийг “Хүсэлтэд” гэж тус тус өөрчилсүгэй.

5 дугаар зүйл.Хуулийн этгээдийн улсын бүртгэлийн тухай 4 дүгээр зүйлийн 4.1.10 дахь заалтын “цаасан болон” гэснийг, 8 дугаар зүйлийн 8.1.3 дахь заалтын “энэ хуулийн 9.5-д заасан журмын дагуу” гэснийг тус тус хассугай.

6 дугаар зүйл. Хуулийн этгээдийн улсын бүртгэлийн тухай хуулийн 7 дугаар зүйлийн 7.3, 7.4, 7.5 дахь хэсэг, 8 дугаар зүйлийн 8.8, 8.9, 8.10, 8.11 дэх хэсэг, 9 дүгээр зүйлийн 9.5 дахь хэсэг, 10 дугаар зүйлийн 10.6 дахь хэсэг, 13 дугаар зүйлийн 13.7 дахь хэсэг, 14 дүгээр зүйлийн 14.2.8 дахь заалт, 15 дугаар зүйлийн 15.1.4 дэх заалт, 17 дугаар зүйлийн 17.1 дэх хэсэг, мөн зүйлийн 17.5 дахь хэсэг, 22 дугаар зүйлийн 22.3.6 дахь заалтыг тус тус хүчингүй болсонд тооцсугай.
 
7 дугаар зүйл.Энэ хуулийг 2024 оны ... сарын ...-ны өдрөөс эхлэн дагаж мөрдөнө.



Гарын үсэг

















ДЭЛГЭРЭНГҮЙ ТАНИЛЦУУЛГА

Хуулийн этгээдийн улсын бүртгэлийн тухай хуульд нэмэлт, өөрчлөлт оруулах тухай хуулийн төслийн талаар 

Хуулийн этгээдийн улсын бүртгэлийн тухай анхны хууль 2003 онд батлагдсан.  Уг хууль батлагдсанаас хойш нийт 9 удаа нэмэлт, өөрчлөлт орсон, 2015 оны 01 дүгээр сарын 29-ний өдөр, 2018 оны 06 дугаар сарын 31-ний өдөр Хуулийн этгээдийн улсын бүртгэлийн тухай хууль /шинэчилсэн найруулга/ тус тус батлагдсан ба хүчин төгөлдөр мөрдөгдөж байгаа хууль батлагдсанаас хойш 4 удаа нэмэлт өөрчлөлт орсон. 
 Энэ хууль нь 8 бүлэг, 28 зүйлтэй бөгөөд Монгол Улсад хуулийн этгээд шинээр үүсэн байгуулагдсан, өөрчлөн байгуулагдсан, татан буулгасныг болон түүний мэдээлэлд оруулсан өөрчлөлтийг улсын бүртгэлийн мэдээллийн санд бичгээр болон цахим хэлбэрээр бүртгэх ерөнхий харилцааг зохицуулж байсан бөгөөд хуулийн этгээдийн нэр баталгаажуулах, хуулийн этгээдийн тамга, тэмдгийн хяналтын дугаарын бүртгэл хөтлөх, иргэн, хуулийн этгээдэд лавлагаа олгох зэрэг журмаар зохицуулж байсан тодорхой заалтуудыг хуульд нэмж, зарим зүйл заалтад нэмэлт өөрчлөлт оруулан уг төсөлд тусгасан. 
Хуульд нэмэлт өөрчлөлт оруулах төслийг боловсруулахдаа 4 журам Засгийн газрын 2018 оны 11 дүгээр сарын 14-ний 339 дүгээр тогтоолын хавсралтаар батлагдсан “Хуулийн этгээдийн нэр баталгаажуулах журам”, Хууль зүй, дотоод хэргийн сайдын 2018 оны 11 дүгээр сарын 01-ний өдрийн А/208 дугаар тушаалын хавсралтаар батлагдсан “Хуулийн этгээд, түүний салбар төлөөлөгчийн газрын улсын бүртгэл хөтлөх журам”, Хууль зүй дотоод хэргийн сайдын 2018 оны 11 дүгээр сарын 19-ний өдрийн А/216 дугаар тушаалын хавсралтаар батлагдсан “Тамга, тэмдэг хийлгэх үйл ажиллагаанд хяналт тавих, лавлагаа олгох журам”, Хууль зүй, дотоод хэргийн сайд, Гадаад харилцааны сайдын 2019 оны 01 дүгээр сарын 24-ний өдрийн А/16, А/07 дугаар хамтарсан тушаалын хавсралтаар батлагдсан “Олон улсын гэрээгээр байгуулагдсан Засгийн газар хоорондын байгууллага, түүний төлөөлөгчийн газрыг улсын бүртгэлд бүртгэх журам”-ын хуулиар зохицуулах шаардлагатай зохицуулалтыг хуулийн төсөлд тусган, хуулийн үр нөлөөг дээшлүүлэх, хамрах хүрээг өргөжүүлэх, хууль, журмын давхардлыг арилгах мөн хуулийн зарим зохицуулалтыг Улсын бүртгэлийн ерөнхий хуульд нийцүүлж, холбогдох өөрчлөлтүүдийг орууллаа.
Хуулийн төсөлд хуулийн этгээдийн улсын бүртгэл хөтлөх үйл ажиллагаанд мөрддөг 4 журмаас доор дурдснаар 1 зүйл, 5 зүйлийн 10 хэсэг, 3 зүйлийн 3 заалт нэмж, 3 зүйлийн 3 заалтад үг нэмж, 12 зүйлийн 11 хэсэг, 6 заалтыг өөрчлөн найруулж, 2 зүйл, 2 хэсгийн гарчиг, 20 зүйлийн 20 хэсэг, 13 зүйлийн 10 заалтын үг өөрчилж, 2 зүйлийн 2 заалтаас үг хасаж, 1 зүйлийн 1 хэсгийн 1 заалтын дугаар өөрчилж,  9 зүйлийн 12 хэсэг, 3 заалтыг тус тус хүчингүй болгуулахаар тусгалаа.
“Алсын хараа-2050” Монгол Улсын урт хугацааны хөгжлийн бодлогын цахим монгол арга хэмжээний нэгдүгээр үе шат 4 дэх хэсэгт “Төрийн байгууллага хоорондын болон төр, иргэний нийгэм, бизнесийн байгууллагуудын мэдээллийн солилцоо сайжирч, захиргааны зардал бууран, үйлчилгээний үр дүн сайжирна”, гуравдугаар үе шат 5 дахь хэсэгт “цахим засаглалын технологи олон улсын жишигт хүрч, авлига, хүнд сурталгүй нийгмийн харилцаа төлөвшинө” гэж заасныг баримтлан хуулийн этгээдийн улсын бүртгэлийн үйлчилгээг харьяалал харгалзахгүй үзүүлэх, улсын бүртгэлийн гэрчилгээ, дүрмийг цахим хэлбэрт шилжүүлэн иргэн биечлэн ирэх шаардлагагүй байдлаар шийдэхэд анхаарч, төр өөрт байгаа мэдээллээ иргэн, хуулийн этгээдээс шаардахгүй байх зарчмаар хуулийн төслийг боловсруулсан.

Хуулийн этгээдэд цахим гэрчилгээ, дүрмийг олгосноор гэрчилгээ шинээр болон дахин авах зардал, цаг хугацааг хэмнэхээс гадна улсын бүртгэгчийн бүртгэл хөтлөх шат дамжлага, хугацааг хэмнэх, бүртгэлийн байгууллагын ажлын ачаалал, зардлыг багасгах ач холбогдолтой болоход анхаарч холбогдох зохицуулалтуудыг нэмсэн.

Мөн Засгийн газрын 2022 оны “Хувийн хэвшил, төрийн бус байгууллагаар гүйцэтгүүлэх ажил үйлчилгээний талаар авах зарим арга хэмжээний тухай” 340 дүгээр тогтоолыг хэрэгжүүлэх ажлын хүрээнд нотариатч, хуульчийн мэргэжлийн үйл ажиллагаа эрхлэх зөвшөөрөл бүхий этгээдээр дамжуулан иргэн, хуулийн этгээдийн гаргасан өргөдөл, холбогдох баримт бичгийг хуулийн шаардлага хангуулан улсын бүртгэлийн мэдээллийн санд илгээж, бүртгүүлэхэд зуучлуулах зохицуулалтыг хуулийн төсөлд тусгаснаар улсын бүртгэлд бүртгүүлэх баримт бичгийн үнэн зөвийн баталгааг нэмэгдүүлэх, бүртгэлийн үйл ажиллагаанд гарч болох эрсдлээс сэргийлэх, улсын бүртгэгчийн ажлын ачааллыг бууруулах, төвлөрлийг сааруулах ач холбогдолтой болно гэж үзэж байна.

Улсын бүртгэлийн байгууллага татварын байгууллагатай төрийн мэдээлэл солилцооны ХУР системээр дамжуулан хуулийн этгээдийн мэдээллийг солилцох асуудал системийн түвшинд шийдвэрлэгдсэн боловч улсын бүртгэгч хуулийн этгээдийн мэдээлэлд оруулсан өөрчлөлтийг бүртгэхдээ “татвар төлсөн талаарх татварын албаны тодорхойлолт”-ыг үндэслэн бүртгэхээр хуульд тусгасан нь хуулийн этгээд хаяг, үйл ажиллагаа, гүйцэтгэх удирдлага өөрчлөх, хувьцаа эзэмшигч нэмсэн, хассан өөрчлөлтөө бүртгүүлэх бүрт “татвар төлсөн тодорхойлолт”-ыг хуулийн этгээдээс шаардаж байгаа нь бүртгэлийн байгууллагын чиг үүрэгт нийцээгүй, нөгөө талаас хуулийн этгээдэд чирэгдэл үүсгэх өрөөсгөл байдлыг бий болгодог.  
Иймээс хуулийн этгээдийг хөрөнгө оруулалтын хэлбэрээр нь ялгамжтай хандаж улсын бүртгэлд бүртгэх хугацааг зохицуулсан, бүртгэлийн байгууллагын чиг үүрэгт хамааралгүй, эрх зүйн ач холбогдолгүй баримт бичгийг иргэн хуулийн этгээдээс шаардсан, улсын бүртгэлд бүртгүүлэх эсэхийг тодорхой бус тусгаж хуулийн этгээдийг төөрөгдүүлсэн агуулгатай, улсын бүртгэгчийн бүртгэл хөтлөх үйл ажиллагаанд хэрэгжүүлэх боломжгүй зарим зүйл заалтыг хүчингүй болгож, өөрчилснөөр улсын бүртгэлийн хууль тогтоомжийг иргэн хуулийн этгээд нэг мөр ойлгох, хөрөнгө оруулагч нарын цаг хугацааг хэмнэх, хуулийн этгээдийн эх нотлох баримт бичгийн цаасан болон цахим архивийн мэдээллийг чанаржуулах ач холбогдолтой болох юм.

